
কেন এত জন প্রবেশে পুরীতে
ভাবিয়া এত গরিমা।”

আমি কহি, চল ওই দিকে যাই
শুনি যেন কোলাহল,

নিরখিব কিবা কেন কোলাহল
হয় পুরি সে অঞ্চল।

অনেক নিষেধ করিলা আমারে
সে পথে যাইতে আশা;

তবু কোন ক্রমে সম্বরিতে নারি
পরাণীর সে পিপাসা।

অনন্য-উপায় শেষে আশা মোরে
লইয়া সে দিকে যায়;

নিকটে আসিয়া অতি ধীরে ধীরে
প্রচ্ছন্ন ভাবে দাঁড়ায়।

দেখি সেইখানে তনু অস্থিসার
প্রাণী এক বৃদ্ধ জরা;

শত গ্রন্থিময় বস্ত্র ধূলিপূর্ণ
মলিন বপুতে পরা;

ধুলিপিণ্ডবৎ খাদ্য কিছু হাতে,
কণা কণা করি তায়

বাঁটিছে সকলে চারি দিকে প্রাণী
ঘোর কোলাহলে ধায়;

ক্ষুধার্ত্ত শার্দ্দূল সদৃশ ছুটিছে
যুবা বৃদ্ধ কত প্রাণী,

বিলম্ব না সয় বণ্টন করিতে
কাড়ি লয় বেগে টানি;

ক্ষুধানলে জ্বলে জঠর সবার
কি করে অন্নের কণা,

পরম্পরে সবে করে কাড়াকাড়ি,
নিবারে ক্ষুধা আপনা।

